
De battelli o porto ëa pin,

Veuggio dî de bastimenti,

Atri grossi, âtri piccin,

Vegnûi lì dai quattro venti.



Ma, fra i âtri ghe n’ëa dôi

Longhi, stiggi e ben taggiae,

Che doveivan in veitae

Camminâ comme vapôi.



Ean lì proprio dâ Torretta

Preparae per fâ cammin,

Aspëtando un pö d’ajetta,

Per partî quella mattin.



Non avendo âtro da fâ,

Per non stâ co-e moen in man,

Son andaeto un pö a amiâ

Cose portan, dove van.



Piggio presto a deschinâ

E m’accosto a-o ciû vixin,

E domando a un ragazzin

Se se poeiva un pö montâ.



Scì: ma presto che o nostr’omino....

O me dixe; o beutta intanto

Un canotto: mi l’agguanto

E ghe sâto comme un ommo.



Son a-o barco in t’un momento:

M’alzo in pê, e da bon mainâ

Fito fito comme o vento

M’arrampigo sciû pe-a scâ.



Arrivôu presto in coverta

Veddo un gran muggio de gente,

Che dormiva all’aja averta

Lì in sciê töe politamente.



Ciû de çento o l’ean davvei:

Gh’ëa di ommi e di gardetti,

O ghe n’eä do primmo péi,

Ghe n’ëa asci di zà busdetti,

Aggruppae lì meschinetti,

Comme e biscie in t’un cannêi.

